Ne filluam të mendoheshim. Top vërtet nuk kishim, por mund të gjenim diçka të ngjashme. Fjala vinte, të sillnim në majë të lëmit qerren e xha Petros dhe ta lëshonim tatëpjetë drejt portës së teto Vanës mu si ata deshët me të cilët shpërthenin portat e kështjellave në kohët e lashta. Kjo nuk u pranua nga shumica. E para, xha Petroja i çmbrehte qetë vetëm në të perënduar të diellit. E dyta, në çastin e përplasjes, prapa portës mund të ndodhej macja e teto Vanës së cilës rrota mund t’i këpuste bishtin. E treta: pasi të shpërthente portën, qerja do hynte në oborr dhe do t'ia shtypte lulet teto Vanës. E katërta dhe më kryesorja: nga forca e madhe, qerja do bënte zhurmë të madhe. Për pasojë atje do t’ia behnin menjëherë policët e rreptë Tefik dhe Refik. Pra duhej gjetur ndonjë mënyrë më pak e rrezikshme.

